
				Cette page a été validée par deux contributeurs. 

¶ Du bien auſſi de la fœlicite

Lune nen a que lautre ny ait part, 

Pareillement part en laduerſite. 

Mort pourra bien des corps faire depart, 

Mais nul malheur naura iamais puiſſance 

De mectre vng cueur des deux autres apart.
Or euſmes nous toutes troys ioyſſance 

Du plus grant bien qui peult damour venir, 

Sans faire en riens a noſtre honneur offence, 

Helas que dur men eſt le ſouuenir

En me voyant aduenir le contraire 

Du bien treſſeur que ie penſoys tenir. 
¶ O ſainct amour, pour noz troys cœurs attraire 

Tu leur donnas la fin de leur deſir 

Que tu leur viens hors de ſaiſon ſubſtraire. 

Troys ſeruiteurs telz que lon doit choyſir 

Euſmes par toy, dont la perfection 

Vng paradis nous eſtoit le plaiſir.

